
этади. Уларнинг ижтимоий ҳаётимиздаги ўрни ва аҳамияти, энг аввало, 

мамлакатимизда қурилаётган демократик давлат ва ривожланган фуқаролик 

жамиятини янада такомиллаштириш, пировард натижада, Янги Ўзбекистонни барпо 

этиш вазифасини муваффақиятли уддалаши билан ўлчанади.  

Бугунги кунда мустақил Ўзбекистонда жамият тараққиётини янги босқичга олиб 

чиқиш мақсадида амалга оширилаётган стратегик ислоҳотларга кўра, мамлакатимиз 

ёшларининг иқтисодиёт, илм-фан ва маданиятни ривожлантиришга қўшаётган 

ҳиссаси салмоқли бўлиши билан бирга, уларнинг ҳуқуқ ва вазифаларининг бирлиги, 

креатив фикрлаши, инновацион ва омилкор фаолияти ушбу жараённинг энг устувор 

йўналишлари сифатида намоён бўлмоқда.  

Ҳозирги глобаллашув даврига хос мафкуравий омилларнинг мазмун-моҳиятини 

теран англаб етиш эҳтиёжи ва зарурияти кун тартибидаги долзарб вазифага айланган 

пайтда ёшларнинг бу борада жамиятда тутган ўрни ва аҳамиятини, уларни илмий 

ўрганиш ҳамда баҳолаш жуда  мураккаб масалалардан бири эканлиги ўз-ўзидан 

равшандир. Ана шу маънода   янги Ўзбекистонни барпо этиш ва демократик жамият 

қурилиши даврида ёшларнинг социал-сиёсий, ижтимоий фаоллигини оширишга 

нисбатан эътиборнинг  тобора кучайиб бораётгани  табиий ҳолдир. “Ўзбекистон 

Республикасида ёшларга оид давлат сиёсатининг асослари тўғрисида” 2016 йилда 

қайта таҳрир қилинган Қонун ва кейинги йилларда қабул қилинган қатор ҳужжатлар 

ушбу соҳанинг ҳуқуқий асослари мустаҳкам белгилаб берилган бугунги кундаги 

вазифаларни амалга ошириш учун асос бўлмоқда.  

Мамлакатимиз тараққиётидаги кейинги йиллар шуни кўрсатдики, 2000 йиллар 

бошида ташкил этилган «Камолот» ижтимоий ҳаракати бутун мамлакат ёшларини 

бирлаштира оладиган, том маънодаги оммавий ҳаракат сифатида ўзини кўрсата 

олмади. Шу сабабдан, мамлакатимиз Президенти Ш.М.Мирзиёев “ Тадбиркорлар ва 

ишбилармонлар ҳаракати – Ўзбекистон Либерал-демократик партияси”нинг VIII 

съездидаги маърузасида қуйидагича таъкидлаган эди: “.... “Камолот” ёшлар ижтимоий 

ҳаракати фаолиятини бугунги куннинг ўткир талаблари нуқтаи назаридан танқидий 

кўз билан қайта кўриб чиқишимиз лозим. Аввало, “Камолот” ёшлар ижтимоий 

ҳаракатининг ўзини мустаҳкамлаш, унинг мамлакатимиздаги барча ёшлар чин дилдан 

интиладиган ташкилотга, ортиқча тадбирлар ўтказиш ва расмиятчилик 

кўринишларидан холи бўлган, ёшлар манфаатларининг ҳақиқий ҳимоячисига 

айланишига эришиш зарур. Унинг жойлардаги тузилмалари фаолиятини, хусусан, 

шаҳар ва туманларда, узоқ қишлоқ ва маҳаллаларда уюшмаган ёшлар ўртасида олиб 

бориладиган ишларни кучайтириш бўйича ҳали олдимизда катта вазифалар турибди” 

. 

Ана шу вазифалардан келиб чиққан ҳолда “Камолот» ёшлар ижтимоий 

ҳаракатининг 2017 йил 30 июнда  бўлиб ўтган IV Қурултойида ушбу йўналишда катта 

ташкилий ўзгаришга қўл урилди, яъни Ўзбекистон Ёшлар иттифоқига асос солинди. 

Давлатимизнинг “Ёшларга оид давлат сиёсати тўғрисида” ва “Ўзбекистон 

Республикаси ёшлари кунини белгилаш тўғрисида”ги Қонунлари, давлатимиз 

раҳбарининг “Ўзбекистон Республикасини янада ривожлантириш бўйича Ҳаракатлар 

стратегияси тўғрисида”, “Ёшларга оид давлат сиёсати самарадорлигини ошириш ва 

Ўзбекистон ёшлар иттифоқи фаолиятини қўллаб-қувватлаш тўғрисида” каби  

Фармонлари  бу соҳадаги фаолиятнинг самарали ҳуқуқий механизми 

шакллантирилганлигидан далолат беради. Айни шу соҳада республикамиз 

раҳбарининг 2017 йил 23 майдаги “Ёшларни маънавий-ахлоқий ва жисмоний 

баркамол этиб тарбиялаш, уларга таълим-тарбия бериш тизимини сифат жиҳатидан 

янги босқичга кўтариш чора-тадбирлари тўғрисида” Қарори  ва 2018 йил 27 июндаги 

“Ёшлар — келажагимиз” Давлат дастури тўғрисида»ги Фармони  ҳам ушбу 

йўналишдаги ислоҳотларнинг бардавомлигидан далолат беради.  

Бу эса ўз навбатида ёшларда юксак ғоявийлик, мустаҳкам эътиқод, меҳнатга 

ижодий муносабат, ахлокий покликни тарбиялаш, ижтимоий фаолликни 

шакллантириш ва такомиллаштиришда таъсир этадиган мафкуравий омиллар 

таъсирчанлигини чуқур ўрганиш бугунги кундаги ислоҳотларнинг  амалиётига 

алоқадор бўлган кенг кўламли тадқиқотларнинг  таркибий қисми сифатида қаралиши 

жоиздир.  

Айни пайтда, шуни ҳам алоҳида таъкидлаш ўринлики, баркамол авлоднинг вояга 

етишида барча турдаги  ўқув юртларидаги жараёнлар билан бир қаторда, таълим-

тарбиянинг бошқа шакллари аҳамиятини ошириш, ёшларимизда фаол ҳаётий 

позицияни, ижтимоий фаолликни шакллантириш ва такомиллаштириш каби 

масалалар ҳам мафкуравий омиллар таъсирчанлигини оширишда катта аҳамият касб 

этмоқда. Шунингдек, мазкур мафкуравий тамойилларнинг мазмун-моҳияти ва таъсир 

объекти ҳамда доирасига нисбатан ўзига хос хусусиятларини атрофлича тадқиқ қилиш 

лозимлиги, бизнингча, бугунги даврда жамиятшунос  тадқиқотчилар олдида турган 

муҳим заруратга айланмоқда. 

